
ՀՀ արտաքին գործերի նախարար 

պարոն Էդվարդ Նալբանդյանին

Տեղեկանք
«2011 թվականի հոկտեմբերի 18-ի «Ազատ առևտրի գոտու մասին» պյամանագրի մասնակից պետությունների միջև «Պետական գնումների կանոնների և ընթացակարգերի մասին» արձանագրության նախագծի ստորագրման նպատակահարմարության վերաբերյալ
«Ազատ առևտրի գոտու մասին» պայմանագրի մասնակից պետությունների (այսուհետ` մասնակից պետություններ) միջև «Պետական գնումների կանոնների և ընթացակարգերի մասին» արձանագրության նախագծով (այսուհետ` Նախագիծ) նախատեսվում է կարգավորել պետական (մունիցիպալ) գնումների ոլորտում ԱՊՀ անդամ պետությունների հարաբերությունները: Մասնավորապես Նախագիծն ուղղված է ազատ առևտրի գոտում ապրանքների և ծառայությունների ազատ տեղաշարժի հնարավորությունների ընդլայնմանը` մասնակից պետությունների գնումների մասին օրենսդրությամբ և միջազգային պայմանագրերով գնումների ոլորտում հարաբերությունների կարգավորման պայմանների մոտարկման, պետական գնումների տեղեկատվական հրապարակայնության և թափանցիկության, մասնակից պետությունների պոտենցիալ մատակարարների պետական գնումներին անարգել և հավասար մասնակցության ապահովման, գնումների ոլորտում մրցակցության խթանման, ինչպես նաև կոռուպցիային և այլ չարաշահումների հակազդման միջոցով: 

Նախագիծը 22/01/2016թ.-ին հավանության է արժանացել ԱՊՀ տնտեսական խորհրդի տնտեսական հարցերով հանձնաժողովի և 18/03/2016թ.-ին ԱՊՀ տնտեսական խորհրդի կողմից: 

Նախագծով սահմանված է, որ կողմերը ապահովում են գնումների մասին տեղեկատվության բաց լինելը և թափանցիկությունը, այդ թվում համացանցային պորտալում գնումների մասին տեղեկատվության հրապարակման միջոցով (այդ թվում` ռուսերենով): Ընդ որում նման դրույթ սահմանված է նաև ԵԱՏՄ պայմանագրում:

Հիշյալ դրույթի մասով Հայաստանի Հանրապետության դիրքորոշումը հետևյալն է.

Նկատի ունենալով, որ Հայաստանի Հանրապետությունը 2011 թվականից հանդիսանում է ԱՀԿ գնումների համաձայնագրի անդամ, որով որպես միջազգայնորեն ընդունված լավագույն փորձ, սահմանվում է, որ այլ լեզուներով պետք է հրապարակվի միայն գնման հայտարարությունը (նման ընթացակարգ սահմանված է նաև ԵՄ կարգավորումներում), հայկական կողմը ԵԱՏՄ պայմանագիրը ստորագրելիս ևս առաջնորդվել է այն տրամաբանությամբ, որ նշված միջազգայնորեն ընդունված լավագույն փորձը արտացոլված է նաև  ԵԱՏՄ պայմանագրում (ԵԱՏՄ պայմանագրում կան բազմաթիվ հղումներ միջազգային փորձի ընդունելի լինելու տեսանկյունից) և լրացուցիչ քննարկման առարկա չի դարձրել գնումներին վերաբերող ամբողջ տեղեկատվությունը նաև ռուսերեն լեզվով հրապարակելու պահանջ սահմանող դրույթը:  Նշվածով պայմանավորված նախատեսվում է ռուսերեն լեզվով հրապարակել միայն մրցակցային գնման ընթացակարգերի կազմակերպման հայտարարությունները` նկատի ունենալով, որ մասնակիցները ռուսերեն լեզվով ունենալով հայտարարության տեքստը, հետաքրքրության առկայության դեպքում, ինքնուրույն կնախաձեռնեն հայտարարությունից բխող մնացած փաստաթղթերի թարգմանության գործընթացը:

Վերոգրյալով պայմանավորված` Հայաստանի Հանրապետությունը Նախագծի վերաբերյալ ԱՊՀ տնտեսական խորհրդի 18/03/2016թ. որոշումը ստորագրել է վերապահումով, այն է «2011թ. հոկտեմբերի 18-ի «Ազատ առևտրի գոտու մասին» պայմանագրի մասնակից պետությունների միջև «Պետական գնումների կանոնների և ընթացակարգերի մասին» արձանագրության 3-րդ հոդվածի 20-րդ կետի դրույթների կիրառման ժամանակ` համացանցային պորտալում գնումների մասին տեղեկատվության հրապարակման (տեղադրման) մասով Հայաստանի Հանրապետությունը ռուսերեն լեզվով կապահովի միայն գնման ընթացակարգերի կազմակերպման հայտարարությունների հրապարակումը»:

Հաշվի առնելով վերոգրյալը` ՀՀ և 2011 թվականի հոկտեմբերի 18-ի «Ազատ առևտրի գոտու մասին» պայմանագրի մասնակից պետությունների միջև «Պետական գնումների կանոնների և ընթացակարգերի մասին» արձանագրության նախագծի ստորագրումը գտնում ենք նպատակահարմար:

